
আর কিছু নাহি বলে নিজালয়ে সন্ধ্যাকালে
নিমন্ত্রণ করে সবে,করিল গমন।



রাধিকা নবীন সনে আসিলেন নিমন্ত্রণে,
তীর্থ স্থানে নাহি আজ কোন অন্তরায়,

পঙ্কজিনী আসি দ্বারে মহা সমাদরে তা’রে
যতনে লইয়া গেল কন্যা মমতায়।

অন্তঃপুর কক্ষে বসি আনন্দ সাগরে ভাসি
রাধা,ইন্দু,পঙ্কজিনী করে পরিচয়,

বাহিরের কক্ষে হেথা কত গল্প কত কথা
নগেন্দ্র,নবীন,আর দেবব্রত কয়।

নগেন্দ্রের কন্যা “হেম৷” রূপে গুণে অনুপমা,
সুচারু কুসুম-হাস বিনম্র বদন,

অমৃত সিঞ্চিত স্বরে গুণ গুণ গান ধরে
আসিয়া তাঁ’দের কাছে দিল দরশন।

নবীন বলে তা’রে গাওত মা’ উচ্চৈঃস্বরে
শুনাও বারেক ওই সুমধুর তান,

নিকটে আছিল বীণা ধীরে ধীরে মূরছনা
করিয়া ধরিল বালা বিষাদের গান।

সকলে স্তম্ভিত হ’য়ে বালিকার মুখ চেয়ে
শুনিল বিষাদ ভরা তাহার সঙ্গীত,

